КОМИ РЕСПУБЛИКАЛӦН ОЛАНПАС

Коми Республикаын муниципальнӧй юкӧн мутасъясын старӧстаяслӧн уджкӧд йитчӧм ӧткымын юалӧм ладмӧдӧм йылысь
Примитӧма Коми Республикаса

Каналан Сӧветӧн                                                2016 вося косму тӧлысь 21 лунӧ
Тайӧ Оланпасыс “Россия Федерацияын меставывса асвеськӧдлӧм котыртан ӧтувъя принципъяс йылысь” 2003 во йирым тӧлысь 6 лунся 131-ФЗ №-а Федеральнӧй оланпаслӧн 33 статья серти ладмӧдӧ ӧткымын юалӧм, кутшӧмъяс йитчӧны Коми Республикаын муниципальнӧй юкӧн мутасъясын старӧстаяслӧн уджкӧд.

1 статья
Тайӧ Оланпаслӧн шӧр могъяс серти вӧдитчӧны татшӧм кыввежӧртасъясӧн:

1) муниципальнӧй юкӧнлӧн мутас юкӧн:

а) олан пункт (либӧ сылӧн мутас юкӧн) либӧ олан пунктъяс группа, кутшӧмъяс пырӧны кар кытшӧ;

б) олан пункт (либӧ сылӧн мутас юкӧн) либӧ олан пунктъяс группа, кутшӧмъяс пырӧны ӧти овмӧдчӧминӧ, кутшӧмъяс оз лоны овмӧдчӧминъясса административнӧй шӧринъясӧн;

2) старӧста – морт, кодӧс бӧрйӧма лӧсялана муниципальнӧй юкӧнлӧн муниципальнӧй инӧда актӧн урчитӧм пӧрадок серти (водзӧ – муниципальнӧй инӧда акт) муниципальнӧй юкӧн мутас юкӧнын пыр олысь гражданалӧн чукӧртчылӧм вылын (водзӧ – гражданалӧн чукӧртчылӧм), да коді уджалӧ дон босьттӧг.
2 статья
Старӧсталӧн уджын шӧр могъяс:

1) петкӧдлыны муниципальнӧй юкӧн мутас юкӧнын олысьяслысь интересъяссӧ Коми Республикаын лӧсялана муниципальнӧй юкӧнъяслӧн меставывса асвеськӧдлан органъясын (водзӧ - меставывса асвеськӧдлан органъяс);

2) сетны отсӧг меставывса асвеськӧдлан органъяслы меставывса тӧдчанлуна юалӧмъяс наӧн решитӧм дырйи.

2. Старӧсталӧн уджыс збыльмӧдсьӧ оланпаслы лӧсялӧмӧн, ас кӧсйӧм серти, веськыдлун, восьсалун да йӧзалун подув вылын.
3 статья
1. Старӧстаӧн позьӧ бӧрйыны Россия Федерацияса гражданинӧс, кодлы тырис 18 арӧс да кодӧс пасйӧма оланін серти сійӧ мутасын, кӧні бӧрйӧны старӧстаӧс.

2. Старӧсталӧн уджалан кадколастыс урчитсьӧ муниципальнӧй инӧда актӧн да оз вермы лоны 1 воысь дженьыдджыкӧн да 5 воысь дырджыкӧн.

3. Старӧста чинӧ кандидатъясӧн позьӧ лоны:

1) асвӧзйӧмӧн;

2) 3 мортысь оз этшаджык лыда водзмӧстчысь йӧз группалӧн вӧзйӧм серти, кодъяс лоӧны муниципальнӧй юкӧн мутас юкӧнын олысьясӧн;

3) меставывса асвеськӧдлан органлӧн вӧзйӧм серти.

4. Старӧстаӧн оз позь бӧрйыны мортӧс, коді уджалӧ Коми Республикаса канму чинын, Коми Республикаса канму гражданскӧй служба чинын, Коми Республикаын муниципальнӧй чинын либӧ Коми Республикаын муниципальнӧй служба чинын.

5. Старӧсталы сетӧны эскӧданпас, кутшӧм эскӧдӧ сылысь уджмогъяссӧ.

Старӧсталӧн эскӧданпас йылысь положениесӧ, сылысь образецсӧ, опишитӧмсӧ да сійӧс сетан пӧрадоксӧ вынсьӧдӧны муниципальнӧй инӧда актӧн.

6. Бӧрйӧм старӧста йылысь юӧрсӧ колӧ опубликуйтны (йӧзӧдны) муниципальнӧй инӧда актӧн урчитӧм пӧрадок серти да кадколастъясӧ.
4 статья
Старӧста збыльмӧдӧ татшӧм шӧр уджмогъяс:

1) отсалӧ збыльмӧдны муниципальнӧй юкӧн мутас юкӧнын олысьяслысь инӧдъяссӧ да оланпас серти интересъяссӧ;

2) ӧтвылысь уджалӧ меставывса асвеськӧдлан органъяскӧд мутас бурмӧдан, бытӧвӧй да оланін да коммунальнӧй могмӧсъяс сетан, йӧзлы восьса мероприятиеяс котыртан да нуӧдан, ӧтйӧза пӧрадок видзан, пӧжарысь видзчысян медводдза мераяс могмӧдан, виччысьтӧмторъясысь видзчысян юкӧнъясын;

3) тӧдмӧдӧ муниципальнӧй юкӧн мутас юкӧнын олысьясӧс йӧзлы тӧдчана юӧрӧн, кутшӧм йитчӧ налӧн инӧдъяскӧд, вӧлякӧд да могъяскӧд;

4) нуӧдӧ аддзысьлӧмъяс муниципальнӧй юкӧн мутас юкӧнын олысьяскӧд, налӧн бӧртасъяс серти мӧдӧдӧ меставывса асвеськӧдлан органъясӧ шыӧдчӧмъяс, юӧртӧ гражданалы на серти примитӧм помшуӧмъяс йылысь;

5) збыльмӧдӧ мукӧд уджмог, кутшӧмъясӧс сетӧма сылы муниципальнӧй инӧда актъяс серти.
5 статья
1. Старӧсталӧн уджмогъясыс дугӧдсьӧны:

1) сылӧн уджмогъяслӧн кадколаст кольӧм бӧрын;

2) кадысь водз сэк, кор:

а) сійӧ сетӧ уджмогъясысь эновтчӧм йылысь ассьыс заявление;

б) муниципальнӧй инӧда актӧн урчитӧм случайясын быдвося отчёт бӧртасъяс серти сылысь уджсӧ донъялӧма лёка;

в) сійӧс киритӧма оланін серти пасъян учётысь, кӧні бӧрйылӧма старӧстасӧ;

г) сійӧс бӧрйӧма (индӧма) Коми Республикаса канму чинӧ, Коми Республикаса канму гражданскӧй служба чинӧ, Коми Республикаын муниципальнӧй чинӧ либӧ Коми Республикаын муниципальнӧй служба чинӧ;

д) сійӧ оз вермы медицина кывкӧртӧд подув вылын дзоньвидзалун понда либӧ мукӧд помка понда дыр кад чӧж (нёль тӧлысьысь оз этшаджык) збыльмӧдны ассьыс уджсӧ;

е) сійӧ кувсьӧ.

2. Старӧсталысь уджмогъяс кадысь водз дугӧдан пӧрадоксӧ, старӧсталысь уджмогъяс кадысь водз дугӧдӧм йылысь юалӧм видлалӧм серти гражданалысь чукӧртчылӧм нуӧдан пӧрадоксӧ урчитӧны муниципальнӧй инӧда актӧн.
6 статья
Старӧста быд во гражданалӧн чукӧртчылӧм вылын сетӧ отчёт аслас уджлӧн бӧртасъяс йылысь муниципальнӧй инӧда актӧн урчитӧм пӧрадок серти.
7 статья
Старӧстаясӧс материальнӧя ышӧдӧм серти, а сідзжӧ налӧн уджкӧд йитчӧм рӧскод вештӧм серти юалӧмъяссӧ решитӧны меставывса асвеськӧдлан органъяс.
8 статья
Коми Республикаса канму власьт органъяс да меставывса асвеськӧдлан органъяс налӧн компетенцияын отсалӧны старӧстаяслы збыльмӧдны уджмогъяснысӧ.
9 статья
1. Тайӧ Оланпасыс вынсялӧ сійӧс официальнӧя йӧзӧдӧмсянь дас лун кольӧм бӧрын.

2. Старӧстаяс, кодъясӧс бӧрйӧма (индӧма) тайӧ Оланпас вынсявтӧдз, збыльмӧдӧны ассьыныс уджмогъяссӧ уджмогъяслӧн кадколастъяс кольтӧдз, кутшӧмъясӧс урчитӧма муниципальнӧй инӧда актъясӧн.

3. Вӧзйыны меставывса асвеськӧдлан органъяслы примитны колана муниципальнӧй инӧда актъяс, кутшӧмъяс збыльмӧдӧны тайӧ Оланпассӧ.
Коми Республикаса Юралысьлысь 

могъяс недыр олӧмӧ пӧртысь 
 
 
 
         С.А. Гапликов 

Сыктывкар 

2016 вося ода-кора тӧлысь 5 лун 

35-РЗ №
